
Boqueixón estrea 2026 con máis de 
400.000 euros en novos proxectos

O Concello de Boqueixón 
estreará 2026 cun investi-
mento de máis de 400.000 
euros en novos proxectos 
de mellora. Melchor, Gaspar 
e Baltasar veñen con cadan-
seu agasallo en forma de 
50.000 euros para a mellora 
da escola infantil municipal 
de Lestedo, 281.000 euros 
para a mellora e ampliación 
do saneamento en sete nú-
cleos e outros 45.000 euros 
para a mellora da rede de 
abastecemento de auga.

Así, o Concello vén de 
asinar un convenio de co-
laboración coa Consellería 
de Política Social e Igualda-
de para o investimento de 
50.000 euros na mellora 
das instalacións da esco-
la infantil municipal Raíña 
Lupa. Unhas actuacións que 
inclúen o cambio da cociña, 
a instalación dunha cuberta 
na entrada da gardería e na 
mellora dos xogos do par-
que infantil de 0 a 3 anos.

A Xunta enmarca este in-
vestimentos para a mellora 
da escolas infantís no com-
promiso que mantén coa 
atención á infancia e o apoio 

á conciliación das familias. 
Así, no 2026 investirá preto 
de 980.000 euros nun total 
de 14 intervencións noutros 
tantos centros de 0 a 3 anos.

Saneamento
Por outra banda, o Con-

cello está a licitar con cargo 
ao POS+ Adicional 2/2024, 
sete actuacións de mellora 
na rede municipal de sa-
neamento por un importe 
de máis de 281.000 euros. 
Unhas obras que permitirán 
ampliar en 2.796 metros a 

rede de saneamento muni-
cipal nos núcleos de Ardillei-
ro Pequeno, Agra, Frenza, 
Xiadás, O Casal, Villalapaz e 
Zaramacedo-Lamas. 

Ademais, instalaranse 73 
novos pozos de rexistro e 
59 arquetas de conexión, 
así como catro pequenas 
estacións depuradoras. Fi-
nalmente, no caso de Zara-
macedo-Lamas, realizarase 
o revestido de dúas cunetas 
e amañarase un treito dun 
viario na zona co triplo rego 
asfáltico.

As obras contan cun pra-
zo de execución de seis me-
ses e nestes momentos o 
expediente está en fase de 
resolución.

Abastecemento de auga
Por último, o Concello 

está a licitar a substitución 
e ampliación da rede de 
abastecemento en O Burgo, 
onde se levan detectado un 
elevado número de avarías 
nos últimos catro anos. Por 
iso, procederase a substituír 
a actual rede de abastece-
mento de auga por outra 
máis eficiente. A maiores, o 
proxecto inclúe tamén a me-
llora e dixitalización de toda 
a rede de abastecemento, 
unha necesidade froito do 
crecemento da propia rede.

 O obxectivo desta actua-
ción, para a cal o Concello 
destina 45.000 euros, é fa-
cilitar a recompilación do 
estado de todos os elemen-
tos que forman parte do 
sistema de abastecemento 
municipal para estar previ-
dos ante potenciais avarías 
e así poder reparalas o máis 
axiña posible.

A Xunta achegará 50.000 euros á mellora da escola infantil municipal de Lestedo e o 
Concello investirá case 350.000 en actuacións de saneamento e abastecemento de auga

Concello e Xunta xa asinaron o convenio para mellorar a escola infantil

LESTEDO Campo da festa15 dec / 04 xan

LAMAS Campo da festa05 xan / 18 xan

VIGO Campo da festa19 xan / 01 feb

O Concello de Bo-
queixón lembra que o 
xoves 22 de xaneiro, 
día de San Vicente, será 
festivo local por mor da 
celebración do patrón 
do municipio.

O 22 de xaneiro, 
día de San Vicente, 
será festivo local

O Concello de Boqueixón 
está estes días a acometer 
unha serie de actuacións 
de reparación e mellora 
das súas instalacións mu-
nicipais, especialmente nos 
locais sociais e nas instala-
cións deportivas. Así, pro-
cedeuse á revisión e re-
paración das cubertas dos 
polideportivos de Lestedo e 
do Forte, así como do xim-
nasio municipal e no local 
social de Loureda. Unhas 
actuacións que permitiron 
arranxar algunhas pinguei-
ras existentes nos inmobles. 

Así mesmo, aproveitou-

se para facer traballos de 
mantemento dos centros 
socioculturais do municipio, 
en especial no da parroquia 

de Vigo. Finalmente, proce-
deuse ao pintado dos locais 
sociais da Granxa e de Gas-
trar.

O Concello mellora os locais sociais 
e as instalacións deportivas

Actuacións de reparación nos locais sociais da Granxa e de Vigo, así como no teito do polideportivode Lestedo

Oural prepárase para 
celebrar o San Amaro 
cunha misa o 15 e 16 
de xaneiro, con misa e 
un xantar popular. O 
martes 20 terá lugar a 
Romaría do Pico de Xa-
neiro, con misas ás 10, 
11 e 12 da mañá. Misa 
solemne ás 13:00 horas. 
Haberá postos de doces 
e actuacións de grupos 
de música tradicionais. 
Parabéns a ambas as 
dúas comisións de festas 
polo seu traballo.

San Amaro e 
Pico de Xaneiro, 
próximas festas

Tradición, música e relixión 
nas Festas de Codeso

Do 12 ao 14 de de-
cembro, Codeso cele-
brou as súas Festas na 
honra de Santa Eula-
lia, da Virxe do Carme 
e do Santísimo, con 
tres oficios relixiosos. 
A música puxérona o 
grupo de Gaitas Pena 
do Corvo (na foto), 
que actuou tanto nas 
sesións vermú do sá-
bado e do domingo, 
nesta última canda as 
Pandereteiras de Co-
deso. O Dúo Punto 
Zero encargouse da 
verbena.

Xuntanza anual coa asociación 
de Teatro de Boqueixón

O alcalde, Ovidio Rodeiro, mantivo a tradicional xun-
tanza anual coa asociación de Teatro de Boqueixón, a 
quen felicitou polo seu excelente traballo, con mención 
especial á súa presidenta Virtudes Rozas. E é que case 
100 maiores participaron neste programa de teatro.

Pintáronse os locais sociais da Granxa e de Gastrar

O Concello vai poñer en 
marcha este mes de xaneiro 
un servizo de recollida dos 
plásticos agrícolas xerados 
nas explotacións agrogan-
deiras, tanto de ensilado 
como de invernadoiro, 
sempre que se entreguen 
limpos de terra e de res-
tos orgánicos. “Trátase dun 
novo servizo que poñemos 
en marcha co obxectivo de 
facilitarlle á veciñanza unha 
xestión responsable e sos-
tible dos residuos, como xa 
vimos facendo tamén nos 
últimos anos coa compos-
taxe doméstica, onde o pa-
sado mes de decembro es-
treamos os dous primeiros 
composteiros comunitarios 
no CPI Antonio Orza Couto 
e na residencia de maiores 
de Codeso”, explica o alcal-
de, Ovidio Rodeiro.

A primeira recollida de 
plásticos agrícolas terá lu-
gar na semana do 26 ao 30 
de xaneiro. As persoas in-
teresadas deberán chamar 

Boqueixón pon en marcha en xaneiro un 
servizo de recollida de plásticos agrícolas

Xantar cos maiores do programa 
de Prevención da Dependencia

As persoas maiores que participan no programa de 
Prevención da Dependencia desfrutaron dun xantar 
de Nadal. O alcalde, Ovidio Rodeiro, e a concelleira de 
Servizos Sociais, Ángela Conde, desexáronlles felices 
festas e os agasallaron cunha poinsettia de Boqueixón.

A AC Mestre Manuel Gacio celebra 
o festival “Sons do Alborexar”

A Casa da Cultura acolleu o Festival “Sons do Al-
borexar”, organizado pola AC Mestre Manuel Gacio e 
que incluíu as actuacións da AC Pena Maior, Lembran-
zas do Tambre e da AC Mestre Manuel Gacio. Tamén 
se entregaron os premios do certame literario.

O Concello vén de investir máis de 50.000 euros 
na mellora do punto limpo, onde se impermeabili-
zou a caseta de recollida dos Residuos de Aparellos 
Eléctricos e Electrónicos (RAEEs), se aumentou a al-
tura dun dos muros do recinto e se instalou un novo 
peche de malla galvanizada. A maiores, mellorouse a 
seguridade instalando un sistema de videovixilancia. 
Finalmente, renováronse os contedores de recollida 
e se instalou nova sinalización: catorce sinais rectan-
gulares da tipoloxía de vertidos, un panel sobre o uso 
das instalacións e dúas placas informativas. 

O Concello inviste 50.000 euros
na mellora do Punto Limpo

antes do 21 de xaneiro ao 
981 513 061 indicando: 
tipo e volume aproximado 
de residuos a entregar, así 
como o nome, enderezo e 
teléfono de contacto.

O servizo pasará a recoller 
os plásticos directamente 
en cada explotación, sem-
pre que se cumpran os re-
quisitos establecidos: que 
os plásticos estean limpos 
de terra e de restos orgá-
nicos. Non se recollerán 
plásticos mesturados con 
lixo doméstico, con restos 
de produtos fitosanitarios 
ou sen limpar. Tampouco se 
recollerán redes, cordas, sa-
cos de fertilizantes, bidóns 
ou calquera outro residuo 
non agrícola.

Ademais, os residuos de-
berán estar depositados 
nun lugar de fácil acceso, 
preferentemente no exte-
rior das instalacións, para 
así facilitar a súa carga por 
parte dos operarios munici-
pais. 

Noventa aniversario de José 
Rosende na casa do maior Lodeiro

A casa do maior Lodeiro, na parroquia de Loureda, 
acolleu o pasado 15 de decembro unha gran festa de 
aniversario dun dos seus usuarios: José Rosende Lago, 
quen celebrou os seus 90 anos cunha gran festa cos 
seus compañeiros/as, con música e lambonadas.

Papá Noel visitou á rapazada 
do CRA Boqueixón-Vedra

Papá Noel abriu un ano máis o programa especial de 
Nadal do Concello coa súa tradicional visita á rapazada 
do CRA Boqueixón-Vedra, da escola infantil municipal 
e do CPI Antonio Orza Couto, así como á “mocidade” 
da residencia de Codeso e á casa do maior Lodeiro.

O salón de Plenos de Bo-
queixón acolleu a décima 
edición do Pleno Infantil, 
coincidindo coa conmemo-
ración do Día Internacional 
dos Dereitos dos Nenos e 
das Nenas. Un total de 42 
nenos e nenas de 5º e 6º 
de Primaria do CPI Antonio 
Orza Couto acudiron á casa 
consistorial para trasladarlle 
ao alcalde, Ovidio Rodeiro, 
e á concelleira de Servizos 
Sociais, Ángela Conde Leis, 
as súas reflexións sobre os 
dereitos dixitais da infancia.

Uns dereitos que resu-
miron nun cartaz no que 
reivindicaban: privacidade, 
seguridade, respecto, ac-
ceso á información veraz 
e equilibrio; ao tempo que 
daban consellos de bos 
usos da tecnoloxía: “penso 
antes de compartir, com-
probo se algo é verdade an-
tes de compartilo, non falo 
con descoñecidos e aviso a 
un adulto se algo me preo-
cupa”.

Ovidio Rodeiro doulles a 
benvida e explicoulles que 
“nesta mesa é onde se de-
baten e toman as decisións 
máis importantes para a 
vida en Boqueixón. Aquí fá-

lase de educación, de servi-
zos sociais, de infraestrutu-
ras... apróbanse proxectos e 
programas. E hoxe imos es-
coitar as vosas propostas”. 
Así, foi dándolle a palabra 

a cada un dos “12 conce-
lleiros/as por un día” senta-
dos na mesa de plenos, que 
remataron as súas inter-
vencións pedíndolle cursos 
formativos tanto para eles 
como para as persoas adul-
tas, pois recoñeceron que 
as súas familias descoñe-
cían o mundo das redes.

Despois abriuse unha 
quenda de “rogos e pregun-
tas”, para que a rapazada 
comentara as necesidades 
que vían no municipio. Así 
mesmo, o alcalde compro-
meteu a instalación dunha 
árbore de Nadal no colexio, 
así como unha excursión no 
verán ao Aquapark de Cer-
ceda. 

O Pleno Infantil foi orga-
nizada polo Departamento 
de Servizos Sociais de Bo-
queixón, dentro das activi-
dades dirixidas á infancia e 
á adolescencia propostas 
por Unicef Galicia, e contou 
coa colaboración do CPI 
Antonio Orza Couto.

O X Pleno Infantil de Boqueixón debate 
sobre os dereitos dixitais da infancia

Rapazada de 5º e 6º de Primaria participou no Pleno Infantil de Boqueixón



5

O alcalde de Boqueixón, 
Ovidio Rodeiro, participou 
nunha reunión da comisión 
de seguimento da Área de 
Transporte Metropolitano 
(ATM) de Santiago de Com-
postela. Un encontro presi-
dido pola directora xeral de 
Mobilidade, Judit Fontenla, 
e no que participaron re-
presentantes dos 18 muni-
cipios que conforman este 
espazo. 

A reunión serviu para 
avaliar o funcionamento do 
sistema e revisar as actua-
cións desenvolvidas pola 
Xunta de cara a mellorar o 
transporte público desta 
área.  

Ovidio Rodeiro destaca 
que “no caso de Boqueixón, 
pechamos o ano 2024 cun 
balance moi positivo, con 
preto de 42.000 viaxes 
realizadas polos veciños e 
veciñas tanto dentro como 
fóra do municipio, sobre 
todo coa cidade de Santia-
go pero tamén cara outros 
destinos como Padrón, Ne-

greira, Teo, Oroso, Vedra, 
Vila de Cruces...”.

Así mesmo, lembra as 
vantaxes que supón o 
Transporte Metropolitano 
de Galicia como a Tarxe-
ta TMG Xente Nova (que 
permite aos menores de 
21 anos viaxar de balde en 
toda a rede de transporte 
interurbana), a Tarifa +65 
(transporte gratuíto para 
maiores de 65 anos) ou a 
Tarxeta TMG (que deixa o 
prezo da viaxe en 0,54 eu-
ros, fronte aos 1,55 euros 

do custo do billete en efec-
tivo). Todo sen esquecer os 
descontos por recorrencia 
(cantas máis viaxes, máis 
aforro) e os transbordos 
gratuítos, que permiten 
cambiar do transporte me-
trolitano ao bus urbano.

Ademais, o alcalde re-
corda que grazas en parte 
ás xestións realizadas polo 
Concello, conseguiuse unha 
importante mellora como 
foi o servizo específico cos 
hospitais de Santiago nas 
rutas pola N-525.

A veciñanza fixo preto de 42.000 
viaxes en Transporte Metropolitano

O alcalde Ovidio Rodeiro, na reunión da Área de Transporte de Santiago

Teatro infantil a Casa da Cultura 
co ciclo “Escena Pequena”

Fantoches Baj, con “Pedro e o lobo”, abriron o pro-
grama de “Escena pequena”, o ciclo de teatro infantil e 
familiar organizado polo Concello de a Deputación da 
Coruña. Malasombra Produccións, con “Os fabulosos 
cleaners”, completa o programa o 3 de xaneiro.

Diversión e conciliación familiar 
no Nadal Activo de Boqueixón

O alcalde visitou o Nadal Activo, un programa lú-
dico do Concello para facilitar a conciliación laboral e 
familiar. Ovidio Rodeiro puido ver o divertido resulta-
do dos obradoiros de decoración de Nadal realizados 
pola rapazada.

A Zumba Class Solida-
ria volve ao polideporti-
vo do Forte o sábado 31 
de xaneiro, a partir das 
18:00 horas. Coñecidas 
monitoras da contorna 
como Bego, Angy, Lei-
la, Nuria, Priscilla, Sofía, 
Ainhoa e Ana serán as 
encargadas de dirixir á 
sesión. A entrada farase 
coa doazón de alimentos 
non perecedoiros. Máis 
info: 636 731 721 e de-
portes@boqueixon.es.

A Zumba Class 
solidaria terá lugar 
o 31 de xaneiro no 
pavillón do Forte

A Cea de Nadal dos veci-
ños e veciñas que partici-
pan nas actividades depor-
tivas para adultos ou que 
son usuarias do ximnasio 

municipal do Forte foi todo 
un éxito de participación. 
Non en van este tipo de 
actividades como zumba, 
pilates, ximnasia de mante-

mento, ximnasia de maio-
res... unidos ás persoas que 
utilizan estas instalacións 
municipais reúnen a preto 
de 200 persoas este ano.

O alcalde, Ovidio Rodei-
ro, sumouse á celebración e 
aproveitou para desexarlles 
unhas felices e deportivas 
festas.

Gran participación na cea das actividades deportivas

Parabéns á organiza-
ción do III Torneo Soli-
dario “Carrozas do San 
Cidre”, que foi todo un 
éxito de colaboración 
veciñal, que achegou 
unha gran cantidade de 
alimentos non perece-
doiros que o Concello 
se encargará de repartir 
entre as persoas máis 
vulnerables do munici-
pio. 

Un evento desputado 
no campo da Silveira e 
que incluíu dous partidos 
amigables. O primeiro 
deles foi entre os equi-
pos infantís das Escolas 
Deportivas  Vedra-Bo-
queixón e da SD Cruces. 
O segundo congregou a 
dous combinados: un de 
amigos das Carrozas e 
outro do CF Camporra-
pado e do Reale Lestedo 
Veteranos. O torneo re-
matou co sorteo de aga-
sallos, cortesía de CMF 
Celta Porc.

Gran colaboración 
veciñal no III Torneo 
Solidario “Carrozas 
do San Cidre”



7

A Gala de Nadal do Squadra reúne 
a máis de 100 ximnastas no Forte

Máis dun cento de ximnastas participaron na se-
gunda Gala de Nadal do Club Squadra Boqueixón, ce-
lebrada o pasado 13 de decembro. O alcalde, Ovidio 
Rodeiro, e o concelleiro de Deportes, Diego Esturao, 
felicitaron ao club pola súa gran labor ao longo do ano.

O pavillón de Lestedo acolle a VIII 
Gala de Nadal do Ágora Boqueixón

O Club de Patinaxe Ágora Boqueixón celebrou o 
pasado 21 de decembro a súa VIII Gala de Nadal, que 
tivo lugar no pavillón de Lestedo, baixo o título “Onde 
pasamos o Nadal?”. Unha actividade que contou coa 
colaboración do Concello.

De arriba a abaixo, campión e subcampión das categorías Senior, Xuvenil e Junior no Torneo de Nadal de 2025

O Torneo de 
Nadal reúne 
a máis de 90 
xogadores

Algo máis de 90 xogado-
res, distribuídos nun total 
de doce equipos, tomaron 
parte no Torneo de Nadal 
de Fútbol Sala, desputado 
os días 24 e 25 no pavillón 
polideportivo municipal 
do Forte. Un torneo que, 
como novidade, presentou 
unha nova categoría: a jú-
nior, que se sumou ás co-
ñecidas sénior e xuvenil.

O triunfo na categoría 
Sénior foi para Campo-
rrapado, quen venceu na 
final ao Cunetas. O Madei-
ras Peón levou o primeiro 
posto da categoría xuvenil, 
seguindo por O Rápido de 
Boqueixón. Finalmente, os 
integrantes do Rebeldes 
gañaron o primeiro torneo 
júnior, seguidos por Ga-
lácticos. O alcalde, Ovidio 
Rodeiro, e os concelleiros 
José Luís Mareque e Ma-
nuel Fernández entregaron 
os premios.



AXENDA DO MES DE XANEIRO

Centraliña: 981 513 061
concello@boqueixon.com

Máis información 
e inscricións:

Cultura: 981 513 115
cultura@boqueixon.com

CIM: 981 513 106
cim@boqueixon.com

Dto. Local e Turismo: 981 513 061
boqueixonturismo@gmail.com

... e en febreiro

“Refl exos da Ponte”, unha 
fermosa imaxe de Ponte Le-
desma do fotógrafo Fernan-
do Lueiro Balado, veciño de 
Boqueixón, foi a gañadora 
do XI Concurso “Boqueixón 
en imaxes”. A súa proposta 
foi escollida entre as 71 fo-
tos presentadas a concurso. 
Completaron o podio César 
Carracedo Pose, gañador 
da edición de 2024, con 
“Ofrenda nocturna”; e So-
jhayla Mendieta Celedón, 
veciña de Boqueixón, con 
“Esperando o Entroido”.

O concelleiro de Obras, 
Manuel Fernández Munín, 
foi o encargado de entre-
garlles os premios: vales de 
compra en calquera estable-

cemento do municipio por 
un importe de 200, 150 e 
50 euros. Así mesmo, agasa-
llounos con varios exempla-
res do Calendario 2026, que 
recollen as súas tres imaxes 
canda as outras nove mellor 
puntuadas do certame e que 
chegará de balde a todas as 

vivendas do municipio nos 
próximos días. 

O xurado, composto por 
Antonio Vázquez Fernán-
dez, director do xornal Bis-
barra; José Alberto Pedrido 
Guldrís, de Pedrido Fotogra-
fí a; Carlos Suárez, de Nós 
Comunicación; e Rosario 

Iglesias, técnica municipal 
de Cultura (con voz e sen 
voto), elixiron as tres imaxes 
gañadoras e as 12 integran-
tes do calendario de acordo 
a criterios de calidade téc-
nica, composición, impacto 
visual, mensaxe transmiti da, 
creati vidade e difi cultade.

A posibilidade de presen-
tar imaxes das festas repre-
sentati vas de Boqueixón 
foi ben recibida e ata unha 
decena de fotos corres-
pondéronse co Entroido de 
Sergude, a Festa da Filloa 
de Lestedo e as Carrozas 
do San Cidre do Oural. Así e 
por primeira vez, todas elas 
están representadas no ca-
lendario deste ano.

As festas locais toman o protagonismo 
no concurso “Boqueixón en imaxes”

Os tres gañadores xunto aos integrantes do xurado e o concelleiro de Obras

“Refl exos da Ponte”, Fernando Lueiro Balado “Esperando o Entroido”, de Sojhayla Mendieta Celedón“Ofrenda nocturna”, de César Carracedo Pose

1º PREMIO1º PREMIO 2º PREMIO2º PREMIO 3º PREMIO3º PREMIO

Entroido de Sergude15
Domingo

Festa da Filloa de Lestedo22
Domingo

Edita: Concello de Boqueixón. Forte, s/n. 
15881 Boqueixón.
Web: www.boqueixon.es/com

Correo electrónico: concello@boqueixon.com
Redacción e maquetación: Nós Comunicación
Distribución gratuíta

O� cinas xerais: 981 51 30 61
Educación e Cultura: 981 51 31 15
Servicios Sociais / CIM: 981 51 30 06

Recepción aos Reis 
Magos e Boqueixogo5

Luns

Pavillón do Forte. 17:00 a 21:00h.
Boqueixogo con inchables 
e chocolatada.  A parti r das 18:30 h, 
recepción das Súas Maxestades. 

Boqueixogo
6

Martes
Pavillón do Forte. 17:00 a 21:00h.
Inchables variados. 

Teatro. Malasombra 
Produccións 
“Os fabulosos cleaners”

3
Sábado

Casa da Cultura. 17:30 horas.
Ciclo de teatro Escena Pequena.

Festas de San Amaro.
15-16

Xo/Ve

Misas e xantar popular.

Romaría Pico de Xaneiro
20

Martes
Misas de 10:00 a 13:00 horas 
(solemne), con música tradicional.

Festa de San Vicente
22

Xoves
Festi vo Local. Misas e recepción na 
Casa do Concello.

Servizo de recollida de 
plásti cos agrícolas26

Luns

Do 26 ao 30 de xaneiro. Apuntarse 
antes do 21 de xaneiro no 981 513 
061.

Renovación/tramitación 
do DNI e Pasaporte27

Martes

Casa do Concello. Durante a mañá.
Inscrición previa no 981 513 061.

Zumba Class
31

Sábado
Pavillón do Forte. 18:00 h.
Entrada coa doazón de alimentos


